ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
ՊԱՏՇԱՃ ԾԱՆՈՒՑՄԱՆ ՄԱՍԻՆ
Հոդված  1.  Օրենքի կարգավորման առարկան
1. Սույն օրենքը կարգավորում է սույն օրենքով, ինչպես նաև պայմանագրով նախատեսված դեպքերում պատշաճ ծանուցման կարգն ու պայմանները:
2. Սույն օրենքը պարտադիր կիրառվում է հետևյալ ծանուցումների կամ դեպքերի վրա՝
1) Գրավի բռնագանձման ժամանակ գրավառուի կողմից իրականացվող ծանուցումների վրա.

2) Որևէ քաղաքացիական հարաբերություններում՝ կողմերի համաձայնությամբ.
3) կողմերի միջև կնքված գործարքով կամ ձեռք բերված համաձայնության դեպքերում պետական և այլ մարմինների մարմինների այդ թվում՝ դատարանի, դատական ակտերի հարկադիր կատարման ծառայության, ֆինանսական համակարգի հաշտարարի, արբիտրաժային տրիբունալի կողմից ծանուցումների վրա,
4) Ֆինանսական կազմակերպության նկատմամբ հաճախորդի ստանձնած պարտավորության չկատարման կամ ոչ պատշաճ կատարման դեպքում Ֆինանսական կազմակերպության կողմից իրականացվող ծանուցումների վրա.

5) Ապահովագրական հատուցման նվազեցման կամ մերժման դեպքում ապահովագրական ընկերությունների կողմից իրականացվող ծանուցումների վրա.

6) Օրենքով ուղղակի նախատեսված դեպքերում:

Հոդված  2.  Օրենքում օգտագործվող հիմնական հասկացությունները 

1. Սույն օրենքում օգտագործվում են հետևյալ հիմնական հասկացությունները.

1) Ծանուցում՝  օրենքով կամ պայմանագրով նախատեսված ծանուցողի պարտականությունը անձին տրամադրել Հայաստանի Հանրապետության օրենսդրությամբ և պայմանագրով նախատեսված տեղեկատվություն:  

2) Ծանուցող՝ սույն օրենքով, նորմատիվ իրավական այլ ակտերով կամ պայմանագրով ծանուցելու պարտականություն ունեցող անձ, պետական կամ այլ մարմին:  

3) Ծանուցվող` սույն օրենքով կամ պայմանագրով նախատեսված անձ, ով պետք է ծանուցվի (ունի ծանուցումն ընունելւ պարտականություն):

4) Հասցե` անձի կողմից ծանուցողին տրամադրված հասցե:
5) Պաշտոնական Էլեկտրոնային փոստի հասցե՝ ֆիզիկական անձի դեպքում՝ անձին նույնականացման քարտի հետ մեկտեղ Հայաստանի Հանրապետության կառավարության սահմանած կարգով տրված էլեկտրոնային փոստի հասցե, իսկ իրավաբանական անձի դեպքում՝ իրավաբանական անձանց պետական գրանցման գրանցամատյանում գրառված էլեկտրոնային փոստի հասցե:
6) Ֆինանսական կազմակերպություն՝ Հայաստանի Հանրապետության կենտրոնական բանկի կողմից լիցենզավորված հետևյալ կազմակերպությունները`



ա. Բանկեր, օտարերկրյա բանկերի Հայաստանի Հանրապետության տարածքում գործող մասնաճյուղեր և ներկայացուցչություններ. 

Բ. Վարկային կազմակերպություններ. 

Գ. Գրավատուն.

Դ. Ապահովագրական/վերաապահովագրական ընկերություններ.

Ե. Ներդրումային ընկերություններ:

Հոդված 3. Ծանուցման հիմնական սկզբունքները
1. Սույն օրենքով նախատեսված դեպքերում և կարգով պատշաճ ծանուցում իրականացնելիս կողմերը պարտավոր են միմյանց հետ հարաբերություններում լինել բարեխիղճ և ձեռնարկել սույն օրենքով սահմանված բոլոր բավարար ջանքերը պատշաճ ծանուցումն իրականացնելու ուղղությամբ: 

2. Ծանուցողը պարտավոր է իրականացնել պատշաճ ծանուցման համար սույն օրենքով նախատեսված բոլոր գործողությունները, իսկ Ծանուցվողը պարտավոր է ձեռնարկել բոլոր անհրաժեշտ գործողությունները ծանուցումը ընդունելու և սահմանված կարգով ծանուցումը ստանալը հավաստելու համար:

Հոդված 4. Ծանուցման ձևերը և կարգը
1. Ծանուցումն իրականացվում է հետևյալ  ձևերով՝ 

1) Ծանուցվողի հասցեով ծանուցում՝ պատվիրված նամակով՝ հետադարձ ծանուցմամբ կամ առաքում առձեռն հանձնմամբ՝ մասնագիտացված անձանց կամ ծանուցողի  իրավասու անձի միջոցով.

2) Ծանուցվողի Պաշտոնական էլեկտրոնային փոստով ծանուցում www.e-citizen.am կայքէջի միջոցով. 

3) Նոտարի կամ փաստաբանի միջոցով ծանուցում: 

2. Սույն հոդվածի 1-ին մասի 1-ին կետով նախատեսված դեպքում անձը համարվում է պատշաճ ծանուցված այն դեպքում, երբ ծանուցումն ուղարկվել է ծանուցվողի հասցեով՝ պատվիրված նամակով՝ հետադարձ ծանուցմամբ կամ առաքում առձեռն հանձնմամբ և առկա է Ծանուցման առաքման անդորրագիրը և  ստացման մասին հետադարձ ծանուցումը (ծանուցումը ստանալու մասին հավաստում): 
Այն դեպքում, երբ Ծանուցումը ուղարկելու պահից մեկշաբաթյա ժամկետում ծանուցողի մոտ առկա չէ ծանուցվողի կողմից Ծանուցումը ստանալու մասին հավաստում, ապա ծանուցողը ևս մեկ անգամ ծանուցումն ուղարկում է սույն մասով նախատեսված  ձևերով:  Ծանուցումը ստանալու մասին հավաստում ստանալու պահից, իսկ դրա բացակայությամբ դեպքում ծանուցումը սույն պարբերությամբ սահմանված կարգով ևս մեկ անգամ ուղարկելուն հաջորդող 14-րդ օրը ծանուցվողը համարվում է պատշաճ ծանուցված: 

3. Սույն հոդվածի 1-ին մասի 2-րդ կետով նախատեսված դեպքում անձը համարվում է պատշաճ ծանուցված այն դեպքում, երբ ծանուցումն ուղարկվել է ծանուցվողի պաշտոնական էլեկտրոնային փոստով և առկա է այն կարդալու մասին էլեկտրոնային հավաստում : Այն դեպքում, երբ Ծանուցումը ուղարկելու պահից մեկշաբաթյա ժամկետում ծանուցողը չի ստանում ծանուցումը կարդալու մասին հավաստում, ապա ծանուցումը ևս մեկ անգամ ուղարկվում է պաշտոնական էլեկտրոնային փոստով: Ծանուցումը կարդալու մասին էլեկտրոնային հավաստումը ստանալու պահից, իսկ դրա բացակայության դեպքում ծանուցումը սույն պարբերությամբ սահմանված կարգով ևս մեկ անգամ ուղարկելուն հաջորդող 14-րդ օրը ծանուցվողը համարվում է պատշաճ ծանուցված: 

Հայաստանի Հանրապետության օրենսդրությամբ սահմանված դեպքերում պաշտոնական էլեկտրոնային փոստի հասցե չունենալու դեպքում սույն մասով սահմանված կարգով ծանուցումն իրականացվում է ծանուցվողի կողմից ծանուցողին տրամադրած էլեկտրոնային փոստի հասցեով:  

Իրավաբանական անձի դեպքում  ծանուցումը միաժամանակ իրականացվում է իրավաբանական անձանց պետական գրանցման գրանցամատյանում գրառված էլեկտրոնային փոստի հասցեով և իրավաբանական անձի այն աշխատակցի նույնականացման քարտի հետ մեկտեղ Հայաստանի Հանրապետության կառավարության սահմանած կարգով տրված էլեկտրոնային փոստի հասցեով, որը նախատեսված է պայմանագրով կամ կողմերի համաձայնությամբ:
4. Սույն հոդվածի 1-ին մասի 3-րդ կետով սահմանված նոտարի կամ փաստաբանի միջոցով ծանուցումը համարվում է պատշաճ, եթե առկա է Պայմանագրում նշված նոտարի կամ փաստաբանի կողմից ծանուցումը ստանալու մասին հետադարձ ծանուցում, իսկ դրա բացակայության դեպքում անձը համարվում է ծանուցված՝ ծանուցումը նոտարին կամ փաստաբանին ուղարկելու պահից 7-րդ օրը: 

5. Սույն հոդվածի 1-ին մասով նախատեսված ծանուցման ձևերից որևէ մեկով սույն օրենքով սահմանված կարգով ծանուցումը համարվում է պատշաճ ծանուցում: 

6. Պայմանագրով կամ կողմերի համաձայնությամբ կարող է սահմանվել սույն հոդվածի 1-ին մասով նախատեսված ծանուցման մի քանի ձևերով միաժամանակ ծանուցելու պարտականություն:    

Հոդված 5. Ծանուցումը գրավի բռնագանձման ժամանակ
1. Գրավի բռնագանձման ժամանակ, անկախ սույն Օրենքի 4-րդ հոդվածի 1-3-րդ մասերով սահմանված ծանուցման ընթացակարգից, գրավառուն պետք է գրավոր ծանուցի նաև բռնագանձվող գույքի նկատմամբ իրավունքները գրանցող պետական լիազոր մարմնին: 

Հոդված 6. Ծանուցումը նոտարի կամ փաստաբանի միջոցով
3. Պայմանագրով կամ կողմերի համաձայնությամբ կարող է սահմանվել անձի փոխարեն փաստաբանին կամ նոտարին ծանուցելու ծանուցողի պարտականությունը: Պայմանագրում նշված նոտարին կամ փաստաբանին սույն օրենքով սահմանված կարգով ծանուցողի կողմից ծանուցման դեպքում անձը համարվում է պատշաճ ծանուցված:  

4. Պայմանագրով կամ կողմերի համաձայնությամբ անձի փոխարեն փաստաբան կամ նոտար նշված լինելու դեպքում անձը ծանուցողին է տրամադրում նոտարի կամ փաստաբանի նույնականացման տվյալները` անունը, ազգանունը, հայրանունը, ծննդյան ամիսը, օրը, տարին, բնակության վայրի հասցեն, փաստաբանի դեպքում` նաև Հայաստանի Հանրապետության փաստաբանների պալատի կողմից տրված արտոնագրի համարը, նոտարի դեպքում` նաև գործունեության վայրի հասցեն, ինչպես նաև նշում է սույն օրենքի 4-րդ հոդված 1-ին մասի 1-ին և (կամ) 2-րդ կետով սահմանված Ծանուցման ձևը: 

5. Սույն օրենքով սահմանված դեպքերում և կարգով նոտարին կամ փաստաբանին ծանուցումը կարող է իրականացվել բացառապես նոտարի և փաստաբանի գրավոր համաձայնությամբ: 

6. Նոտարի կամ փաստաբանի և ծանուցվողի միջև ծանուցողի կողմից սույն օրենքով սահմանված կարգով իրականացված ծանուցման մասին տեղեկացման կարգն ու եղանակը սահմանվում է նրանց գրավոր համաձայնությամբ:   

7. Նոտարը կամ փաստաբանը, որը ստանձնել է սույն օրենքով սահմանված դեպքերում և կարգով ծանուցվելու պարտականություն, կրում է գույքային պատասխանատվություն Ծանուցվողի պատշաճ ծանուցումը չապահովելու համար:

Հոդված 7. Պետական և այլ մարմինների կողմից իրականացվող ծանուցման առանձնահատկությունները
1. Եթե պետական մարմինը ցանկանում է ծանուցումներն իրականացնել սույն  օրենքով սահմանված կարգով, ապա նա պետք է այդ մասին հրապարակի իր պաշտոնական ինտերնետային կայքում: Այն դեպքերում, երբ ծանուցվող անձինք չեն ցանկանում ծանուցվել սույն օրենքով սահմանված կարգով, ապա պետք է գրավոր դիմեն պետական մարմնին հայտնելով իրենց անհամաձայնությունը, ինչը պարտադիր է դառնում պետական մարմնի համար ծանուցումը սույն օրենքով սահմանված կարգով չիրականացնելու համար, բացառությամն սույն հոդվածի 3-րդ մասով նախատեսված դեպքերի:
2. Վարչական մարմինը կարող է«Վարչարարության հիմունքների և վարչական վարույթի մասին»  ՀՀ օրենքի 35-րդ հոդվածի 1-ին մասում նշված անձանց նախապես կամ վարչական վարույթ սկսելուց հետո գրավոր տեղեկացնել, որ վարչական վարույթի ընթացքում ծանուցումներն իրականացվելու են սույն օրենքով սահմանված կարգով: Եթե նշված անձինք չեն ցանկանում ծանուցվել սույն օրենքով սահմանված կարգով, ապա այդ անձինք, դրա մասին պետք է վարչական մարմնին գրավոր հայտնեն տեղեկացումն ստանալու պահից 3 աշխատանքային օրվա ընթացքում, ինչը պարտադիր է դառնում վարչական մարմնի համար ծանուցումը սույն օրենքով սահմանված կարգով չիրականացնելու համար: Նշված ժամկերում գրավոր անհամաձայնություն չստանալու դեպքում Վարչական մարմինը Ծանուցումը կարող է իրականացնել սույն օրենքով սահմանված կարգով:  

3. Եթե անձը գրավոր դիմել է պետական մարմնին և ցանկություն հայտնել, որ իրեն պետական մարմինը ծանուցի սույն օրենքով սահմանված կարգով, ապա պետական մարմինը պարտավոր է անձին ծանուցելու սույն օրենքով սահմանված կարգով: 
4. Կողմերի միջև կնքված գործարքով կամ ձեռք բերված համաձայնության դեպքերում պետական  և այլ մարմինները, այդ թվում՝ դատարանը, դատական ակտերի հարկադիր կատարման ծառայությունը, ֆինանսական համակարգի հաշտարարը, արբիտրաժային տրիբունալը պետք է գործարքի կողմերին կամ նրանց նշած անձանց ծանուցումներն իրականացնել սույն օրենքով սահմանված կարգով:

Հոդված 8. Պատշաճ ծանուցմանը ներկայացվող պահանջներ 

1. Սույն օրենքով սահմանված պատշաճ ծանուցումն իրականացվում է ծանուցվողի  կողմից Ծանուցողին տրամադրված հասցեով, այդ թվում՝ էլեկտրոնային փոստի հասցեով: Ծանուցվողը պարտավոր է հասցեի, այդ թվում՝ էլեկտրոնային փոստի հասցեի փոփոխության դեպքում, փոփոխությունը կատարելու պահից  առավելագույնը երեք աշխատանքային օրվա ընթացքում այդ մասին տեղեկացնել ծանուցողին:  
2. Ծանուցումը սույն օրենքով սահմանված կարգով իրականացվելու դեպքում ծանուցվողը չի կարող դատարանում վիճարկել ծանուցված չլինելու փաստը:  
3. Ծանուցման բովանդակությունը պետք է լինի մատչելի, որոշակի, տարակարծիք մեկնաբանություններ չտվող: Տվյալ իրավահարաբերություններում ոլորտը կարգավորող պետական մարմինը, իսկ դրա բացակայության դեպքում՝ ՀՀ կառավարության լիազորած պետական մարմինը կարող է սահմանել Ծանուցման բովանդակությանը ներկայացվող նվազագույն պահանջները, այդ թվում՝ Ծանուցման բովանդակության մեջ որոշակի տեղեկատվության բացահայտման, Ծանուցվողի գործողությունները ընդգծելու, Ծանուցման իրավական հետևանքների վերաբերյալ պահանջներ: 
4. Ֆինանսական կազմակերպություն ծանուցողը հաճախորդին պետք է  տեղեկացնի և հաճախորդի համար մատչելի ձևով բացատրի Ֆինանսական կազմակերպության կողմից Հաճախորդին ծանուցելու ձևը, կարգն ու պայմանները, Հաճախորդի ծանուցվելու պարտականությունը: Պայմանագիրը պետք է պարունակի ծանուցման ձևն ու կարգը, ինչպես նաև նշում այն մասին, որ Հաճախորդը ծանոթացել է ծանուցելու կարգին ու պայմաններին, Հաճախորդի՝ ծանուցվելու պարտականություն մասին: 

Ֆինանսական կազմակերպությունը պարտավոր է հաճախորդին տեղեկացնել, որ իր տված հասցեով և սույն օրենքով սահմանված կարգով է իրականացվելու նաև ֆինանսական կազմակերպության և հաճախորդի միջև ծագած հարաբերություններում պետական մարմինների և  այլ սուբյեկտների կողմից Հաճախորդին իրականացվող Ծանուցումները:


Հոդված  9. 
Անցումային դրույթներ
1. Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո և տարածվում է սույն օրենքի ուժի մեջ մտնելուց հետո ծագած հարաբերություններում ծանուցումների վրա:

2.  Սույն օրենքն ուժի մեջ մտնելու պահից մեկ տարվա ընթացքում Ֆինանսական կազմակերպություն ծանուցողի և նրա Հաճախորդի միջև կնքված պայմանագիրը պետք է համապատասխանեցվի սույն օրենքի պահանջներին:  

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 
Օ Ր Ե Ն ՔԸ
 
 
«ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ OՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
 
Հոդված 1. «Վարչարարության հիմունքների և վարչական վարույթի մասին» Հայաստանի Հանրապետության 2004 թվականի փետրվարի 18-ի ՀO-41-Ն օրենքի (այսուհետ` Օրենք)  35-րդ հոդվածը լրացնել հետևյալ բովանդակությամբ 3-րդ մասով.

1. «Պատշաճ ծանուցման մասին» ՀՀ օրենքով նախատեսված դեպքերում սույն հոդվածի 1-ին մասում նշված անձինք վարչական վարույթի մասին ծանուցվում են այդ օրենքով սահմանված կարգով:

Հոդված 2. Օրենքի 59-րդ հոդվածի 2-րդ մասը երրորդ պարբերությունից հետո լրացնել հետևյալ բովանդակությամբ չորորդ պարբերությամբ մասով՝

««Պատշաճ ծանուցման մասին» ՀՀ օրենքով նախատեսված դեպքերում գրավոր վարչական ակտի հանձնումն իրականացվում է այդ օրենքով սահմանված կարգով:»
Հոդված 3. Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե ՆՔԸ
«ՖԻՆԱՆՍԱԿԱՆ ՀԱՄԱԿԱՐԳԻ ՀԱՇՏԱՐԱՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ
 
Հոդված 1. «Ֆինանսական համակարգի հաշտարարի մասին» Հայաստանի Հանրապետության 2008 թվականի հունիսի 17-ի ՀՕ-123-Ն օրենքի 14-րդ հոդվածում՝
 
1. 1-ին մասում «օրինակ» բառից հետո լրացնել «Կազմակերպությանը, իսկ Կազմակերպության հաճախորդներին ծանուցում դրա մասին «Պատշաճ ծանուցման մասին» Հայաստանի Հանրապետության օրենքով սահմանված կարգով» բառերը: 

2.  4-րդ մասում «առաքելու» բառը փոխարինել «ծանուցելու» բառով:

 
Հոդված 2. Օրենքը լրացնել հետևյալ բովանդակությամբ 14.1 հոդվածով՝
«Հոդված 14.1 Կազմակերպության հաճախորդներին ծանուցելը
1. Ֆինանսական համակարգի հաշտարարը Կազմակերպության հաճախորդներին սույն օրենքով սահմանված դեպքերում ծանուցումներն իրականացնում է «Պատշաճ ծանուցման մասին» Հայաստանի Հանրապետության օրենքով սահմանված կարգով:»:
Հոդված 3.  Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:

 
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ
ՍՊԱՌՈՂԱԿԱՆ ԿՐԵԴԻՏԱՎՈՐՄԱՆ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. «Սպառողական կրեդիտավորման մասին» Հայաստանի Հանրապետության 2008 թվականի հունիսի 17-ի ՀՕ-122 օրենքի 17-րդ հոդվածը լրացնել 6-րդ մասով՝
«6. Սույն հոդվածի 1-5-րդ մասերը չեն տարածվում «Պատշաճ ծանուցման մասին» Հայաստանի Հանրապետության օրենքով նախատեսված դեպքերում Ֆինանսական կազմակերպության հաճախորդին ծանուցելու հետ կապված հարաբերությունների վրա: Ֆինանսական կազմակերպության հաճախորդին ծանուցման հետ կապված հարաբերությունները այդ օրենքով նախատեսված դեպքերում կարգավորվում են այդ օրենքով:»:

Հոդված 2. Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 
Օ Ր Ե Ն ՔԸ
 

«ԳՐԱՎԱՏՆԵՐԻ ԵՎ ԳՐԱՎԱՏՆԱՅԻՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. «Գրավատների և գրավատնային գործունեության մասին» Հայաստանի Հանրապետության 2003 թվականի դեկտեմբերի 3-ի ՀՕ-43-Ն օրենքի 6-րդ հոդվածի 2-րդ մասը լրացնել հետևյալ բովանդակությամբ «ժ» կետով.

«ժ) պարտավոր է պարտավորությունների դիմաց  իրեն որպես գրավ կամ պահատվության հանձնված գույքը իրացնելիս ծանուցել բռնագանձվող գույքի նկատմամբ իրավունքները գրանցող պետական մարմին և գրավատուին 
(պահատուին) «Պատշաճ ծանուցման մասին» Հայաստանի Հանրապետության օրենքով նախատեսված կարգով:»:

Հոդված 2.  Օրենքի 18-րդ հոդվածի 2-րդ մասի «ա» կետում «մասով» բառից հետո լրացնել «կամ սույն օրենքի 6-րդ հոդվածի 2-րդ մասի «ժ» կետով» բառերը:

Հոդված 3. Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 
Օ Ր Ե Ն ՔԸ
 
«ԻՆՏԵՐՆԵՏՈՎ ՀՐԱՊԱՐԱԿԱՅԻՆ ԵՎ ԱՆՀԱՏԱԿԱՆ ԾԱՆՈՒՑՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
 
Հոդված 1. «Ինտերնետով հրապարակային և անհատական ծանուցման մասին» Հայաստանի Հանրապետության 2007 թվականի ապրիլի 9-ի ՀՕ-172-Ն օրենքի (այսուհետ` Օրենք) 1-ին հոդվածը լրացնել 2-րդ մասով.

«2. Սույն օրենքը չի կարգավորում «Պատշաճ ծանուցման մասին» Հայաստանի Հանրապետության օրենքով կարգավորվող հարաբերությունները:»:

Հոդված 2. Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն ՔԸ
«ԱՐԺՈՒԹԱՅԻՆ ԿԱՐԳԱՎՈՐՄԱՆ ԵՎ ԱՐԺՈՒԹԱՅԻՆ ՎԵՐԱՀՍԿՈՂՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. «Արժութային կարգավորման և արժութային վերահսկողության մասին» Հայաստանի Հանրապետության 2004 թվականի նոյեմբերի 24-ի ՀՕ-135-Ն օրենքի (այսուհետ՝ օրենք) 7.1 հոդվածը լրացնել 5-րդ մասով՝
«5. Արտարժույթի դիլերային-բրոքերային առուվաճառք իրականացնող (արժութային դիլեր-բրոքեր), արտարժույթի առուվաճառք իրականացնող (փոխանակման կետեր), արտարժույթի առուվաճառքի սակարկություններ իրականացնող անձանց տուգանք, լիցենզիայի կասեցում և լիցենզիայի դադարեցում պատասխանատվության միջոցների վերաբերյալ Կենտրոնական բանկը ծանուցում է «Պատշաճ ծանուցման մասին» Հայաստանի Հանրապետության օրենքով սահմանված կարգով:»:

Հոդված 2.  Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե ՆՔԸ
«ՆՈՏԱՐԻԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հոդված 1. «Նոտարիատի մասին» Հայաստանի Հանրապետության 2001 թվականի դեկտեմբերի 4-ի ՀՕ-274 օրենքի (այսուհետ՝ օրենք) 36-րդ հոդվածի 1-ին մասը լրացնել հետևյալ բովանդակությամբ 17-րդ կետով՝ 
«17) Պատշաճ ծանուցման մասին» Հայաստանի Հանրապետության օրենքով նախատեսված դեպքերում և կարգով ստանում է և ապահովում է անձի պատշաճ ծանուցումը:»: 

 Հոդված 2. Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե ՆՔ Ը
«ՓԱՍՏԱԲԱՆՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Փաստաբանության մասին» Հայաստանի Հանրապետության 2004 թվականի դեկտեմբերի 14-ի ՀՕ-29-Ն օրենքի (այսուհետ՝ օրենք) 5-րդ հոդվածի 2-րդ մասը լրացնել հետևյալ բովանդակությամբ 5-րդ կետով.

«5) Պատշաճ ծանուցման մասին» Հայաստանի Հանրապետության օրենքով սահմանված դեպքերում և կարգով վստահորդի փոխարեն ծանուցվելը:»: 

Հոդված 2. Օրենքի 16-րդ հոդվածի 1-ին մասի 2-րդ պարբերությունը լրացնել հետևյալ բովանդակությամբ 7-րդ մասով.

«7) «Պատշաճ ծանուցման մասին» Հայաստանի Հանրապետության օրենքով սահմանված դեպքերում և կարգով վստահորդի փոխարեն ստանում է դատավարական և այլ ծանուցումներ:»:

Հոդված 3. Սույն օրենքն ուժի մեջ է մտնում պաշտոնական հրապարակման օրվանից վեց ամիս հետո:
